
Maravijaya Stotram

మారవిజయస్తోత్రమ్

జితమారకలిం జగదేకగురుం సురయక్షమహోరగదైత్యనతమ్  ।
చతుసత్యసుదేశితమార్గమిమం  గుణమేఘమహం ప్రణమామి  సదా ॥ ౧॥
భవభీమమహోదధిమధ్యగతం కృపణార్తరవం సమవేక్ష్య జనమ్ ।
పరిమోచయితుం య ఇహ ప్రణిధిం  ప్రచకార  విభుం తమహం ప్రణతః  ॥౨॥
గిరిరాజనిభం శరదిన్దుధియం  సుముఖం సుభుజం వరరూపధరమ్ ।
సుగతం గతమప్రతిమం  సుగతం ప్రణతోఽస్మి  సదా జగదర్థకరమ్  ॥ ౩॥
కనకప్రభయా  పరిపీతతనుం వరదున్దుభితోయదవల్గురుతమ్   ।
గజహంసవిలమ్బితధీరగతం శిరసాఽభినతోఽస్మి గుణైకనిధిమ్  ॥ ౪॥
తరుణార్కసమైరచలైర్నయనైః    స్ఫురదుగ్రమహాశనిభీమరవైః   ।
నముచిప్రహరైరసిశక్తిధరైశ్చలితోఽసి     విభో న హి త్వం వికృతైః  ॥ ౫॥
లవలీఫలపాణ్డురకర్ణపుటాః   కుచభారవినామితగాత్రలతాః  ।
నహి త్వామశకన్ ఖలు నాగసుతాః శ్వసితైః  స్ఖలితైరపి   కమ్పయితుమ్ ॥౬॥
తరవః కుసుమస్తబకాభరణా బహురత్నసహస్రచితాశ్చ  నగాః ।
న తథాభిరతిం జనయన్తి సతాం జనయన్తి యథా తవ వీరగుణాః ॥ ౭॥
స్ఫుటచిత్రపదం  బహుయుక్తియుతం గమకం వచనం తవ కర్ణసుఖమ్  ।
శుభమార్గఫలం  ప్రసమీక్ష్యజనా  న గృణన్తి పునస్త్వదృతేఽన్యవచః ॥౮॥
ఇతి వః శరణం సమవేక్ష్య జనా న పతన్త్యపి కల్పశతైర్నిరయే  ।
వినిహత్య చ దోషరిపూన్ బహులాన్ పరియన్తి శుభం వరమోక్షపురమ్ ॥౯॥
తవ సౌమ్యతయాఽప్యభిభూతతమో న విరాజతి శీతకరో గగనే ।
తవ కాఞ్చనకుఙ్కుమసప్రభయా  ప్రభయాఽభిహతో  న విభాతి రవిః ॥ ౧౦॥
తవ నాథ శుభే వదనామ్బురూహే నయనభ్రమరా  నిపతన్తి నృణామ్ ।
ప్రతిబుద్ధదలే   కమలే విమలే భ్రమరా  ఇవ పుష్పశతాకులితాః ॥ ౧౧॥
ఇతి తోటకమన్త్రవరైరతులైః    పరికీర్త్య మయా తవ వర్ణలవాన్  ।

యదుపార్జితమద్య  శుభం విపులం శివమస్తు తతో భువి దేవనృణామ్ ॥ ౧౨॥
ఇతి శ్రీమారవిజయస్తోత్రం   సమ్పూర్ణమ్  ॥

